
UPA:2026/173 

Pipaluk Lynge 

  27. maj 2026 

 

Inuiaqatigiit nunatsinni tarnikkut peqqinnerulernissaannik siunertaqarluni 

periusissiamik UPA2027-mut Naalakkersuisut suliaqaqqullugit 

peqquneqarnissaanik Inatsisartut aalajangiiffissaattut siunnersuut. 

Inatsisartunut ilaasortaq Nivi Rosing, Inuit Ataqatigiit 

 

Inuit Ataqatigiinniit pingaartipparput inuiaqatigiit peqqissut, timikkut tarnikkullu, 

ineriartortinnissaat. 

 

Ukiormut imminut toquttartut amerlaqaat, inuiattullu qinikkatullu 

pinaveersaartitsinissarput ilungersuutigaarput. Inuit Ataqatigiinniit 

qutsavigerusuppagut atorfilittat pinaveersaartitsinermik suliaqartut. Inuit kiserliortut 

oqaloqatissaaleqisut oqaloqateqarnermigut oqilisaataasinnaasut tamarmik 

qutsavigalugit, sulilluarnissaannullu kissaallugit. 

 

Inuit Ataqatigiinniit pingaartipparput inuiattut mamisarsinnaanissarput, 

nunasiaataasimanitsinni aqqusaarsimasagut, suli aqqusaartakkatta ataatsimoorluta 

akiorniassagigut Inuit Ataqatigiinniit isumaqaratta. 

Pingaaruteqarporlu aamma inuit naapeqatigiittarfiatigut, inuit akornanni immitsinnut 

qanoq pisarnersugut qiviassallugu. Inersimasut akornanni nikassaaneq inunnillu  

malersuineq ajoraluartumik takussaavoq, tamassumalu meeqqanut aamma 

sunniuteqarpoq, meeqqat inersimasut pissusilersuutaannik ilaarsisarmata. 

Taamaattumik pingaaruteqarpoq, inuit akornanni ataqqinninneq siuarsassallugu, 

aporaannermi anillariarfissanik pingaartitsineq, isumaqatigiinnginnermilu 

ataqqeqatigiissumik aamma inoqammut pinnissinnaaneq qitiutillugu, mamisarnissaq 

anguneqassasoq. 

Nunasiaataasimasut inoqatiminnik marlersuisartut takussaasarput, allaat 

allaanerussutit qitiutillugit sumiorpaluutit aggerfiillu qitiutillugit, inoqammut ajattuineq 

takussaalersartoq takornartaanngilaq. Tamanna taaneqartarpoq Lateral violence. 

Inuiaqatigiittut killiliisariaqarpugut inoqammut qanoq oqaloriaaseqarneq, malersuineq, 

ingussineq, allaallumi akerartuineq, namminermit inoqat allaanerunera piinnarlugu. 

Inuit ikittunnguuvugut ikiliartorlutalu. Nunarput orniginartuussappat, mamisarnerup 

saniatigut, immitsinnut ataqqinissarput inissaqartinnissarpullu 

avaqqunneqarsinnaanngilaq. 

 

Ulluinnarni atukkavut Inuit Ataqatigiinnit inerisartariaqarigut isumaqarpugut. 

Inuuniarnerup artornarsinnaanerata oqaasinnguiviginissaa pingaartillugu, suliat imak 

ittut avataatigut, aamma qinikkatut suliassaqaratta, inuit atugaat 

pitsanngorsassallugit, avataaniit qanoq pineqarsimanerput pineqartarnerput 

eqqartornerisigut, immitsinnulli aamma inoqatigiittut qanoq pinersugut 

eqqartugassaasoq, Inuit Ataqatigiinniit oqaatigiumavarput. 

Taamaattumik Inatsisartunut ilaasortap Nivi Rosingip Inuit Ataqatigiinniit 

siunnersuutaanut tapersiilluta, Naalakkersuisunut peqqinnissaqarfimmi suliaqartut 

peqatigalugit, periusissiamik suliaqarnerminni inerisaanissaat Inuit Ataqatigiinniit 

kissaatigalugu, ataatsimiititaliami suliassaq oqaloqataaffiginissaanut, 

allannguutissaqassappat suleqataaffiginissaanut qilanaarluta, ataatsimiititaliamut 

susassaqartunut ingerlateqqipparput. 

 

Qujanaq. 

 
 


